 Зураглал сэтгүүлзүйн бичлэгийн нэгэн арга, хэрэглүүр болох нь
										Ж.Батбаатар[footnoteRef:1] [1:  МУБИС-ийн сэтгүүлзүйн тэнхмийн эрхлэгч, доктор /Ph.D/, профессор] 


	Түлхүүр үгс:  Зураглал, уран сайхны зураглал, сэтгүүлзүйн зураглал, бүтэх арга, уран сайхны арга, хэрэглүүр, бодит байдлыг буулгах, ялгаа зааг, үүрэг, сэтгүүлзүйн зураглалын төрөл, хэлбэр, мэдээлэх хэрэглүүр 
Уран зохиолын зураглалаас зарчмын ихээхэн ялгаатай сэтгүүлзүйн зураглалын онцлог, мөн чанар, үүрэг зориулалтыг тэр бүр мэдэхгүйгээс адил зүйл мэт ойлгох, хольж хутгах, буруу хэрэглэх нь пратикт нэн түгээмэл байна. Сурвалжлага, аян замын тэмдэглэл, эсээ зэрэг сэтгүүлзүйн төрлүүдэд нэгэн бүрдэл хэсэг нь болж хэрэглэгддэг зураглалыг тухайлан судалсан зүйл үгүй ажээ.
Уран зохиолын уламжлалт төрөл зүйлд оноон хамаатуулахад нэн бэрхтэй уянгын зохиолын нэгэн өвөрмөц хэлбэрийг судлаачид “уянгын зураглал”, “үргэлжилсэн үгийн яруу найраг” гэх мэт янз бүрээр нэрлэж  тэмдэглэсэн байдаг. Хүнд голдуу сэтгэлийн цэнгэл өгч, дотоод сэтгэлийн баясал төрүүлэх онцлог бүхий уянгын зохиолын энэхүү хэлбэрийг манай зарим судлаачид “нийтлэл- уран сайхны бичлэгийн төрлийн бие даасан зүйл”[footnoteRef:2], “найрууллын жижиг хэлбэр”[footnoteRef:3]  гэх зэргээр сэтгүүлзүйн бичлэгийн төрөлд хамааруулан үзсэн нь ч бий. Хэвлэл, мэдээллийн зугаацуулах, цэнгүүлэх үүргийн хүрээнд хэвлэлд нийтлэгддэг цэвэр уран сайхны бүтээлийг сэтгүүлзүйн бичлэгийн төрөл хэмээн үзэх боломжгүй юм.  [2:  Зулькафиль М. Сэтгүүлзүйн нэр томъёоны тайлбар толь УБ. 2007. 47-р талд]  [3:  Норовсүрэн Л. Монголын тогтмол хэвлэлийн бичлэгийн төрөл, зүйл УБ. 1996. 110-112-р талд үзнэ үү. ] 

Гэвч энэ удаа бид өгүүлэлдээ зураглал нь сэтгүүлзүйн бичлэгийн бие даасан төрөл, зүйл болох эсэх тухайд үл өгүүлэн, сэтгүүлзүйн бичвэрийн хэд хэдэн төрлийн дотоод бүтцэд орж хэрэглэгддэг  “зураглал хэсэг”-ийг уран зохиолын зураглалтай харьцуулан шинжлэх замаар нарийвчлэн судалж, тодорхойлох зорилт тавьсан юм.

Сэтгүүлзүйн зураглал нь уран сайхны зураглалаас  бүтэх аргын хувьд өөр 
Уран зохиолын зураглал бол уран сайхны чөлөөт сэтгэлгээний үр дүнд бий болж, уран дүрслэлийн арга, хэрэглүүрээр илрэн гарах “зохиомол зүйл”, уран сайхны бичил хэлбэр юм.
Уран сайхны зураглал /хөрөг дүр/ нь “зохиолын зохиомжийн нэг зүйл бөгөөд баатрын зүс царай, хэлбэр галбир, хувцас хунар, намба төрх, үйлдэл хөдөлгөөн, өвөрмөц зан ааш, сэтгэл санааны байдал гэх мэт амьд хүний шинж тэмдгүүдийг бүрдүүлэгч хүчин зүйл, зураглан гаргах арга болдог”/Д.Галбаатар/ [footnoteRef:4]ажээ. [4: Галбаатар Д. Уранзохиолын ойлголт, нэр томъёоны тайлбар толь УБ. 2002. 370-р тал] 

Д.Нацагдоржийн “Хуучин хүү хул морин дээрээ хөндлөн сууж, хатируулсаар хүрч ирэв. Цагаан даавуу алчуураар толгойгоо ороожээ. Ширэлдсэн хар гэзэгний сэрвийсэн хэдэн үс нь шанаа руу нь унжина. Урагдаж навтарсан хар ханцуйг сугалдаргалж, хиртэж сайртсан бор тохой нь гарчээ” /“Хуучин хүү”/ хэмээх зураглал зохиолчийн бүтээхээр зорьсон бүдүүлэг, харанхуй нийгмийн төлөөлөгч ”Хуучин хүү”-гийн дүрийг, ”Хөдөө талын үзэсгэлэн”-гийн “...Хоолойн товчийг задгай тавьсны дотуур бас хар торгоор бєєрєнхийлєн эмжсэн цайвар шар дурдан цамцны зах цухуйж, тvvний дотор нимгэн цагаан хєрстэй гуа хvзvv vзэгдэхэд хазаад авмаар” гэх яруу зураглал зохиолын “би” баатрын дотоод сэтгэлийн хандлагыг тодруулах тус тусын үүрэгтэй уран сайхны хэрэглүүр болох нь харагдаж байна. 
Уран сайхны зураглалын өөр нэг төрөл бол байгалийн дүрслэл бөгөөд мөн л зохиолын үйл явдал, дүрийг тодруулах, баатрын болон зохиогчийн сэтгэл, хөдлөл, сэтгэлийн хөдөлгөөний өнгө аясыг илэрхийлэх зэрэг үүрэгтэй уран сайхны хэрэглүүр юм. 
Зохиолч С.Эрдэнийн нэгэн зохиол дахь Алтай уулсын салхийг өнгө ялган “Ховд голын хөндийд намуухан шар салхи сэмхэн хэсүүчилж байхад тэртээ өндрийн хадан цохионд хар салхи, Цамбагаравын хяр оройгоор бол дун цагаан салхи салхилж байх шиг санагдана“ гэх зураглал бодит байдлын бус зохиогчийн уран сэтгэмжээр бүтсэн “хийсвэр зураг” юм. Учир нь гол, уул, даваа, гүвээ бүрийн салхины  өнгийг тов тод зураглан ялгах нь бодит байдлын бус гагцхүү уран сайхны сэтгэлгээний л үр дүн,  уран сайхны үнэн билээ. 
Харин сэтгүүлзүйн зураглал тухайн бодит юмс үзэгдэл, үйл явдлыг л дүрслэн буулгадаг өөрөөр хэлбэл бодит байдлыг хуулбарлаж, түүнд  тулгуурлаж бүтдэг онцлогтой.
 Жишээ нь “...Зах хязгааргүй мэт үргэлжлэх элсэн дунд хэдэн жижиг цагаан байшин торон хашаагаар хүрээлүүлжээ. Улаан, хөх өнгө хосолсон алтан соёмбот далбааг орой дээрээ намируулсан захын байшинд хилийн 0311-р ангийн дөрөвдүгээр заставын албаны өрөө байрлах аж. Цэргийн ногоон эрээн хувцастай мөрдөс зүүсэн албан хаагчид хааяа нэг орж гарч үзэгдэнэ. Байшингийн хажууд өчигдрийн шуурганаар элсэнд булагдсан тэгш өнцөгт хэлбэртэй цутгамал цементэн талбайг нэгэн байлдагч шүүрдэж зогсоно.
Заставын хэдэн жаалууд уралдан гүйлдсээр харуулын цамхагийн дэргэдүүр өнгөрч нуурын зүг одов. Хоорондоо холхон зайтай ургасан цахилдагнаас царцаа жийгдэгний дуу сонстож, хаа нэгтээ гүрвэл гүйж үзэгдэнэ.  Харуулын цамхаг дээр нүд цавчилгүй дархан хилээ харуулдан зогсох цэрэг эрийг харах бахдалтай. Тэнгэрийн нар, газрын элс хоёрт түлэгдэж борлосон өлчир царайд нь хөлс бурзайжээ” /С.Энхтүвшин/ гэсэн сэтгүүлчийн ямар нэг уран санаа, яруу сайхны дүрслэл, хэрэглүүрээс ангид бодит байдлын шууд зураглал-дүрслэл нь эх орны хилийн өвөрмөц орчин, үйл амьдралын дүр зургийг  бодитой илэрхийлнэ.
Мөн Л.Түдэвийн “Барын таван тамир” аян замын тэмдэглэлийн “... Гуанз нь жижигхэн боловч дөрвөн хүн бүрт нэг ширээ оногдохоор зайгаа сайн ашиглаж зохион байгуулсан тул их л багтаамжтай. Ширээ ч гэж ер нь ширээ бүр л гал тогоо юм. Юу гэвэл дугуй ширээ бүрийн голд бяцхан халуун пийшин байрлуулжээ. Төмөр торхон дээр байрлуулсан үл зэврэх гангаар хийсэн дүгрэг тавцанг тойруулж ширээгээ бөхлөөд дороос нь цогийг үлээдэг, дээрээс гарах уурыг нь татах цан мэт амсартай хоолойг бөхөлжээ. Ширээний гол дахь дороосоо цоорхой торон хэрчлээстэй шавар тулганд цогшиж буй шахмал нүүрс дороос нь аяархан үлээлгээд дээр нь төмөр жигнүүр тавьж түүн дээрээ нимгэн хэрчсэн түүхий мах бусад хольцыг тараан шарж иднэ” гэсэн хэсэг бол бодит байдлыг хуулж буулгасан зураг буюу сэтгүүлзүйн “зураглал мэдээлэл” юм.
Энд сэтгүүлч тухайн үеийн олон Монгол уншигчийн хувьд цоо шинэ, огт мэддэггүй зүйл “халуун тогоо”-ны газрын тухай зураглал хэлбэрээр өгүүлсэн нь илүү тодорхой мэдээлэл хүргэж  байна.  
Сэтгүүлзүйн зураглал нь уран сайхны зураглалаас илрэх хэв маяг, хэл, найруулгын хувьд ялгаатай
Уран сайхны зураглалын бүтэх аргын үндэс нь уран сэтгэмж, уран сайхны сэтгэлгээ байдаг бол түүнийг илэрхийлэх хэлбэр нь /адилтгал, зүйрлэл, чимэг үг зэрэг урнаар  дүрслэх хэрэглүүрийг өргөн ашигласан/ уран дүрслэл юм.   
Ж: “Сvрэнхvv саарал морины амыг арайхан тогтоож, овооны дэргэд буун, хєлсий нь хусаад, тамхи татан байх бєгєєд ташаа нь тэвхийж, хавирганы яс нь зурайсан, ялгуун саарал морь нь тогтож ядан, гоо сайхан толгойгоо ийш тийш сэжих нь агаарт дэгдэж, vvлэнд умбан алдмаар. Хоёр чихээ солбилзуулан, хааяа нэг шилгээж, эзнийхээ сэтгэлийг баясгана”./Д.Нацагдорж “Шувуун саарал”/ гэсний адил чимэг үг, дүрслэх чимэг үгсээр нэр болон үйлийг давхар давхар тодотгосон ийм гоёмсог, тансаг найруулга уран сайхны зураглалын үндсэн шинж байдаг. Тиймээс уран сайхны зураглалын өгүүлбэрийн найруулах хэв маягийн түгээмэл бүтцийг   /чимэг үг + чимэг үг + нэр үг эсвэл дүрслэх чимэг+дүрслэх чимэг +үйл үг/ хэмээн томъёолж болох юм.  
Сэтгүүлзүйн зураглал нь бодит байдлыг хуулбарласан зураг, түүнийг үгээр дүрслэн буулгасан илэрхийлэл байдаг учраас зорилгоосоо үүдэн, уянгын халил, сэтгэлийн хөдөлгөөний өнгө аяс илэрхийлэх зэрэг уран сайхнаас ангид энгийн дүрслэл, найруулга голлодог онцлогтой. 
“Чита хот баярын “настирийн” –д умбав. Орос хүмүүс бүгд үндэснийхээ хувцсаар гангарч, охид эрээн палаажаа, хөвгүүд хэлхгэр цагаан цамцаа өмсчээ. Бүх л хувцас нарийн шагласан хээ хуартай. Нөгөө баяан хөгжим энд тэндгүй хангинаастай. Чита дахь Оросын арми ч хүрэлцэн ирсэн байв” хэмээх сэтгүүлчийн зураглалд баярын хотын дүр зургийг буулгасан энгийн дүрслэл, найруулга зонхилж байна. 
Тэгэхээр сэтгүүлзүйн зураглалд /өгүүлэгдэхүүн+тусгагдахуун+өгүүлэхүүн / гэсэн сэтгүүлзүйн хэл, найруулгын үндсэн шаардлагыг хадгалсан товч, энгийн өгүүлбэрийн бүтэц хадгалагддаг.

 Сэтгүүлзүйн зураглал бол нэгэн зүйл  мэдээлэх хэрэглүүр юм
Бодит байдлыг буулган тусгасан сэтгүүлзүйн зураглал уншигчдад тэр хэрээрээ бодит мэдээлэл болж хүрдэг онцлогтой. Иймээс сэтгүүлзүйн зураглал бол мэдээлэл юм, зураглан үзүүлэх нь мэдээлэл дамжуулах арга, хэрэглүүр юм гэж үзэж болно.
 Сэтгүүлзүйн зураглалаар дамжиж буй мэдээлэл тухайн бичвэрийн доторх бусад мэдээллүүдтэйгээ уялдан, тэдгээрийн салшгүй хэсэг нь болж бичвэрийн ерөнхий  цогц агуулгыг илэрхийлэхэд нэгэн адил үүрэгтэй оролцоно. Сэтгүүлзүйн ямар ч төрлийн бичвэрт зураглалаар хүргэж буй мэдээлэл нь тухайн бичвэрийн доторх энгийн байдлаар өгөгдсөн бусад мэдээллээс хамаагүй тодорхой, нарийн ширийн мэдээлэл байдаг. 
Тухайлбал спортын тоглолтоос хийсэн сурвалжлагад хамгийн эгзэгтэй үе буюу оноо тэнцүү хоёр багийн тоглолтын хувь заяаг шийдвэрлэсэн сүүлчийн нэг минутын “тулаан” –ы бүхий л  дүр, зураг, үйлдэл хөдөлгөөн бүрийг зураглан үзүүлж гэмээ нь ялалтын агшныг уншигчдад бодитой хүргэж чадна. 
Нэгэн сурвалжлагын “...найман цаг гучин минутад Я.Арафат орж ирэв. Түүнээс 15 минутын хойно, өөрийг нь угтсан болгонтой удаан гэгч ярьж, аажим алхсаар Б.Клинтон орж ирлээ. Хэвлэлийнхэн сүйд болж, зарим нь “Клинтон, Клинтон” хэмээн хашгирч хөөрөв. АНУ-ын Төрийн нарийн бичгийн дарга М.Олбрайт түүнийг дагалджээ. Бариу хар банзал өмсч, буржгар үсээ сул тавьсан Челси аавыгаа дагаж явна. Б.Клинтон НҮБ-ын Төв байранд охинтойгоо эгээ л зугаалж яваа мэт манайхны хэлдгээр бол “Би л нэг” гэсэн шиг харагдана”/Л.Болормаа/ гэх бодит байдлыг тусгасан энгийн зураглал сонирхолтой мэдээлэл агуулж байна. 
Хэрвээ бодит үйл явдал, дүр зургийг буулгахдаа сэтгүүлч ямар нэг байдлаар гуйвуулж, засамжилбал уншигчдад хүрэх мэдээллийн бодит байдал ч мөн тэр хэмжээгээр гажуудахад хүрдэг. Сэтгүүлзүйн зураглалын онцлог, мөн чанар нь чухам үүнд орших бөгөөд сэтгүүлзүйн аливаа бичлэгт зураглал нь хамгийн нарийн тодорхой, детальчилсан мэдээлэл хүргэх бичлэгийн арга, маяг болдог ажээ.

 Сэтгүүлзүйн зураглал хоёр үндсэн төрөлтэй
Зураглалд юуг үзүүлж байгаагаар нь үйл /үйл явдал/-ийн зураглал, юмс, үзэгдэл /орчин, ахуй, байгаль/ –ийн зураглал хэмээн хоёр  үндсэн төрөлд хуваан үзэх боломжтой юм. Өөрөөр хэлбэл сэтгүүлзүйд тодорхой мэдээллийг үйлийн эсвэл юмсын зураглалаар илэрхийлэн дамжуулдаг байна.
Тодорхой нэг үйл, үйл явдлыг зураглал ашиглаж уншигчийн нүднээ харагдаж, чихнээ сонстох мэт тодоор хүргэх нь түүний тухай ярих, энгийн мэдээлэхээс илүү нарийн  мэдээлэл болдог. 
Л.Түдэвийн дээр дурдсан аян замын тэмдэглэлийн “… Гэтэл онгоц маань хөөрөх талбай руу дөхөж явснаа зогсчихов. Тэгснээ удалгүй эргэж хөндлөн байрлалд оров. Ямар нэгэн саатал гарсан бололтой. Түр зуур саатаад мөдхөн нисэх биз гэж бид бодлоо. Учир нь барын зиндаанд хүрсэн орны олон улсын нислэгийн шугамд явж буй дээд зэргийн онгоц  саатах ёсгүй юм шиг бат ойлгож явсан билээ. Гэвч саатдаг ажээ. Нэг цаг хүлээлээ. Гонконгийн чийглэг халуун агаар онгоцонд нэвтрэн орж давчуудаж эхлэв. Үйлчлэгч бүсгүйчүүдийн инээмсэглэл л харин зогссонгүй. Жимсний шүүс, хийжүүлсэн ус тэргүүтнээр биднийгээ аргалж дээр нь ялдамхан инээмсэглэлээ хачирласаар л байв.
Хоёр дахь цаг нь өнгөрлөө... Онгоц хөдлөх шинжгүй. Инээмсэглэл ч арилах янзгүй. Хүн инээмсэглээд байхад өөдөөс нь яаж ярвайх вэ дээ. 
... Гурав дахь цаг өнгөрлөө. Очих газраа хэдийнэ хүрчихсэн байх ёстой. Бид үрчийж эхлэв. Гэвч үйлчлэгч бүсгүйчүүдийн ялдамхан инээмсэглэл үргэлжилсээр... Ээлжит хоолоо зөөж эхэллээ. Түүнд нь зорчигчид хууртаж тайвшрав. Хоол идэж дуусаад гунигт хүлээлт дахин үргэлжлэв. 
-Хүндэт зорчигч хадагтай, ноёд нар аа. Онгоцонд саатал гарсан тул өөнөөдөр нисэхээ болилоо. Буудалд эргэж тухлаад маргааш аяллаа үргэлжлүүлье. Та бүхнээс өршөөл гуйж байна! гэж эцэст нь үйлчлэгч бүсгүйчүүл зарлав” гэж онгоц саатсан тэрхүү хугацааны бүхий л үйл явдлыг дэлгэрэнгүй тусган, үйлчилгээнийх нь онцлогийн талаар мэдээлсэн зураглал нь зүгээр нэг “тэдний үйлчилгээнийхэн нь дандаа инээмсэглэдэг” гэж бичихээс хавьгүй өгөөжтэй нь харагдаж байна. 
Мөн сэтгүүлч “Канадын чавганц халхын бугын сорыг олж унагав. Зүрхээрээ буудуулсан буга хэдхэн харайгаад ойчлоо. Хийлдэг гудсан дээрээ ногоон буугаа шидэж нэвсгэр хар чавганц унасан буган дээр овчарк шиг чавхдаж очдог байгаа. Баярлаж хөөрсөн түүний үс задарч халхын бугын цээжин дээр дэвхэцнэ. Бөөлж байгаа удган шиг харагдана. Дэвхцэхийн тоогоор бугын амнаас цус гоожно” /Ж.Мягмарсүрэн/ гэж зураглажээ. Сэтгүүлзүйн бичлэгт ингэж үйл явдлын тэрхэн эгзэгтэй агшныг нарийн зураглаж үзүүлэх нь мэдээллийн ончтой арга болдог.
Юмс, үзэгдлийн зураглал нь голдуу үйл явдал болсон орчин, нөхцөл, байдал, учир шалтгааныг тодруулах нэмэлт мэдээллийг бодитой тодорхой болгоход чухал үүрэгтэй байна. 		
[bookmark: _GoBack] Нэгэн сурвалжлагын “УАЗ-469 машинаар бэлд нь очоод 600-800 орчим метр явж байж ослын ул мөрийн захад хүрлээ. Онгоц хоёр уулын дундах хонхрын арав гаруй модны оройг тас хяргаад уул өөд зам татуулан өгсчээ. Тэр зам дагуух моднууд хугарч бутарч, өвс ногоо нь харлан шатсан харагдана. Энэ өгссөн замыг 100-150 метр болов уу гэж барагцаалав. Уулын орой орчимд онгоцны эд анги, зорчигчын ачаа тээш зэрэг хол хол цацагджээ. Уулын ар руу өнгийхөд /Мөрөн сум руу харсан тал/ нүдэн баримжаагаар 150-200 орчим метр газар зам татуулан буугаад онгоц шатсан байв. Онгоцны хос дугуй уулын өвөрт, хос нь ард, сэнс нь орой орчимд хэвтэнэ”/Б.Галаарид/ гэсэн зураглал онгоцны ослын газрын дүр зургийг тэр чигээр нь буулган мэдээлжээ.  
Бас Оросын хязгаар нутгаар явсан сэтгүүлчийн аян замын тэмдэглэлд буриад зоны амьдрал байдлыг “...Тосгонд ганц нэг дэлгүүр, тэгээд өөр байгууламЫж  бараг үгүй. Айл бүр нэжгээд дүнзэн байшинтай. Байшингаа тойруулаад банзан хашаатай. Хашаан дотор нэг пин байх нь усанд ордог саун ажээ. Өрх бүр нэлээд том ногооны талбайтай. Энд л бүх амьжиргааны утга учир оршино” /Ж.Гангаа/ гэх юмс, орчны зураглалаар мэдээлэн “үзүүлсэн” зэрэг нь сэтгүүлзүйн бичвэрт юмс, орчны зураглал мэдээллийн чухал үүрэгтэйг харуулах баримт юм. 
Сэтгүүлзүйн зураглал нь уран сайхны зураглалаас ихээхэн ялгаатай өөр өөр үүрэг зориулалт, онцлогтой, дотоод төрөл, хэлбэр тус бүр нь бичлэгийн тусгай янз маяг, аргазүй бүхий мэдээллийн бичлэгийн нэгэн зүйл хэрэглүүр болох нь тодорхой байна. 
Тиймээс тухайн нэг агшны тодорхой орон зай дах харагдах байдал буюу юмс, үзэгдэл эсвэл нэгж хязгаарлагдмал цаг хугацааны дотор өрнөсөн үйлийг буулган дүрслэх замаар мэдээлэл дамжуулах арга маяг бол сэтгүүлзүйн зураглал юм.

